
陰陽失調臣等寔切憂惶莫知所措伏蒙

皇上特頒宸諭深詔有司欲去妨害民生之政以圖消弭

天災之寔此堯舜憂民禹湯罪己之心也臣等淺見寡聞

不能奉宣　德意仰賛下風乃茲欽承　聖諭責臣等以

進言葵藿之衷敢不罄竭竊聞漢臣有云人情莫不欲壽

三王生之而不傷人情莫不欲富三王厚之而不困人情

莫不欲安三王扶之而不危人情莫不欲逸三王節其力

而不盡葢言三代之所以保固邦本享國久長者惟在順

人情之所欲而去其害也臣等反覆思維方今安民之要

亦不出此　聖諭所謂妨害民生者不少今請得而略數

之一曰催科急迫之害夫賦税有定額輸納有成規催科

安可已也數年以來亦少急矣或見徵帶徵倂督于一歲

或本色折色並徵于一時有司畏懼查參惟圖避免生息

休養之無術而鞭笞捶楚之日聞民安得不困乎竊以爲

宜令司計之臣稍寬文法查參以見年爲率帶徵次之以

起運爲率存留又次之分別重輕酌量緩急庶幾催科中

有撫字而民受一分之賜也二曰徵派加增之害夫國費

有經民力有限譬之負担力任百斤者不能任一石也比

年以來漸有加派有因事而增者若户部草料之類是已

有用不足而增者若工部柴炭之類是已方今財詘民窮

--

惟正之供尙不能繼額外之流又何以堪竊以爲宜令各

該衙門漸次節縮因事而增者事已卽裁之不足而增者

稍足卽罷之嗣後更不加流如此而民力可少蘇也三曰

刑獄繁多之害夫兩造聽訟期于分辨曲直理枉伸𡨚已

耳近來問刑及查盤官員或濫受詞訟或多入罪名有一

詞而破數家者有一事而累數十人者甚者立斃杖下瘦

死獄中無辜之民良可矜憫宜令法司行各該撫按及見

差恤刑官員必使𡨚獄得伸覆盆獲雪有司受詞問罪各

務公平無以贓罰積穀爲詞因而鍜鍊科罰如此而民命

可全也四曰用度侈靡之害夫一人耕織十人聚而衣食

之欲無飢寒不可得也況今十人作之一人用之作者愈

勞用者愈賤欲無匱乏其將能乎今貴臣大家爭爲侈靡

衆庶倣效沿習成風服食器用踰僣凌逼此耗財之尤者

也宜令禮官申明舊制務挽弊習大小臣工悉尙𥳑約尤

望

皇上以身率先克儉如夏禹敦朴如漢文躬浣濯納敝垢

如我　二祖諸凡用度悉從省約如東南織造　袍服再

加量減江西未完磁器悉與停罷使天下曉然

皇上德意必有不令而行不嚴而化者矣其他妨害民生

之事不可枚舉然皆言官所嘗敷奏該部所嘗題覆　明

